
Iaith y gwasanaeth Y ddwy iaith

Arolygiad blaenorol gan Arolygiaeth Gofal 
Cymru

15/11/2019

A yw'r gwasanaeth hwn yn darparu’r 
Cynnig Rhagweithiol o ran y Gymraeg?

Yn gweithio tuag ato. Mae'r gwasanaeth yn gweithio tuag 
at ddarparu 'Cynnig Rhagweithiol' o ran y Gymraeg ac yn 
bwriadu dod yn wasanaeth dwyieithog neu’n dangos 
ymdrech sylweddol i hyrwyddo defnydd o'r Gymraeg a 
diwylliant Cymreig.

Crynodeb 

Mae'r bobl a'u teuluoedd wrth wraidd y gwasanaeth hwn. Roedd perthnasau a gweithwyr 
proffesiynol yn ganmoliaethus iawn o'r gwasanaeth, yn ei ganmol am ei gysondeb o ran 
staff a'r cymorth a ddarperir, yn ogystal â lefel y gofal a ddarperir. Mae'r gofal wedi'i deilwra 
i ddiwallu anghenion yr unigolion a'u teuluoedd ac mae'r cynlluniau gofal sy'n canolbwyntio 
ar y person yn adlewyrchu hyn. Mae ffeiliau gofal yn cael eu hadolygu cyn i unrhyw un aros 
yn y gwasanaeth, ond nid yw'r rhain yn cael eu hadolygu yn unol â'r rheoliadau.  Gwelsom 
hefyd fod angen diweddaru rhai cofnodion yn ffeiliau'r bobl. Mae'r staff gofal cymwys yn 
cael eu cefnogi’n dda gan y rheolwyr ac yn cwblhau hyfforddiant rheolaidd. Mae'r rheolwyr 
yn cael eu parchu ac maent yn sicrhau bod y gwasanaeth yn rhedeg yn esmwyth. Mae 
angen i'r unigolyn cyfrifol ymweld â'r gwasanaeth bob tri mis o leiaf. 



Llesiant 

Mae'r bobl a'u teuluoedd wrth wraidd y gwasanaeth. Mae'r gwasanaeth yn mynd gam 
ymhellach i sicrhau bod y bobl yn hapus ac yn ddiogel yn y gwasanaeth. Dywedodd y 
teuluoedd wrthym fod y gwasanaeth yn sicrhau fod eu hanwyliaid yn hapus pan fyddant yn 
aros yn y gwasanaeth ac yn cymryd i ystyriaeth pwy arall sydd yn aros ar yr adeg honno. 
Mae cyfleoedd rheolaidd i'r bobl, eu teuluoedd a'r gwasanaeth ddod ynghyd a rhoi adborth 
mewn modd ffurfiol ac anffurfiol. Roedd y teuluoedd yn canmol y gwasanaeth am gynnal 
digwyddiadau cymdeithasol,  gan ddweud wrthym eu bod mor hapus o gael y cyfle i dreulio 
amser gyda'r staff gofal sy'n cefnogi eu hanwyliaid,  ac yn rhoi’r cyfle i drafod a chwrdd â 
rheolwyr. 

Dywedodd gweithwyr proffesiynol wrthym fod y gwasanaeth wedi cefnogi’r awdurdod lleol 
gydol pandemig COVID-19. Mae'r gwasanaeth yn sicrhau bod y bobl yn parhau i dderbyn 
lefelau priodol o ofal a’i fod yn parhau i'w diogelu ar adegau o argyfwng. Mae'r gwasanaeth 
yn cynnal eu hasesiadau risg a'u proses dderbyn eu hunain er mwyn sicrhau eu bod ond yn 
cefnogi'r rhai y maent yn gwybod y gallant ddarparu gofal ar eu cyfer. Mae amgylchiadau 
unigol y bobl yn cael eu hystyried a'u blaenoriaethu'n fawr. Mae'r gwasanaeth yn cadw 
mewn cysylltiad rheolaidd â gweithwyr proffesiynol, y teuluoedd, a'r person. Dywedodd un 
gweithiwr proffesiynol wrthym ei fod yn mynd “gam ymhellach i feithrin ymddiriedaeth”.

Gwelsom fod y bobl yn cael eu hannog i fod yn annibynnol a gwneud pethau sy'n bwysig 
iddynt. Mae'r staff gofal yn cefnogi'r bobl i gael mynediad i'r gymuned a mynychu 
gweithgareddau hamdden o'u dewis. Mae'r bobl yn mwynhau mynd i'r dafarn leol, mynd i 
nofio a bowlio. Mae'r bobl yn mwynhau treulio'u hamser yn y gwasanaeth. Dywedodd un 
berthynas wrthym fod ei hanwylyd yn edrych ymlaen yn arw at gael mynd i'r gwasanaeth. 
Mae'r bobl hefyd yn cael eu cefnogi i gynnal eu hiechyd cyffredinol, megis cymryd eu 
meddyginiaeth ar yr amser cywir a chael eu cefnogi gan offer arbenigol.  

Mae'r bobl yn ymddangos yn hapus ac yn fodlon yng nghwmni'r staff gofal. Gwelsom 
ddogfennaeth briodol megis y polisïau sydd ar waith, ac mae'r rhain ar gael i'r staff gofal, i'r 
bobl a'u teuluoedd. Mae’r rhain yn cynnwys manylion cyswllt pwysig er mwyn gwneud cwyn 
neu godi pryderon os oes angen. Dywedodd y teuluoedd wrthym eu bod yn adnabod yr holl 
staff gofal a'r rheolwr yn dda ac na fyddent fyth yn oedi cyn codi pryderon yn uniongyrchol â 
nhw. Mae gan y staff gofal gydberthynasau da â'r bobl y maent yn eu cynorthwyo ac maent 
wedi derbyn hyfforddiant ynghylch sut i adrodd am bryderon. 



Gofal a Chymorth

Mae cynlluniau personol y bobl yn fanwl iawn ac yn canolbwyntio ar y person. Mae'r rhan 
fwyaf o risgiau wedi'u nodi'n glir a darperir llawer o fanylion i helpu'r staff gofal i ddeall beth 
i'w wneud. Cwblheir adolygiadau o gynlluniau personol y bobl cyn iddynt fynychu'r 
gwasanaeth a chyn iddynt ailymweld â'r gwasanaeth. Dywedodd y perthnasau wrthym eu 
bod yn derbyn galwadau gydol y flwyddyn er mwyn diweddaru’r cofnodion a sicrhau eu bod 
yn gywir. Fodd bynnag, gwnaethom ganfod nad yw’r gwaith adolygu'n cael ei gwblhau bob 
tri mis, yr isafswm yn ôl y gofyniad rheoliadol. Er nad oes angen gweithredu ar unwaith, 
mae hwn yn faes i'w wella ac rydym yn disgwyl i'r darparwr weithredu. 

Mae systemau ar waith i sicrhau bod diogelwch a llesiant cyffredinol y bobl yn cael eu 
blaenoriaethu. Mae'r gwasanaeth yn ystyried profiad pob person pan fydd yn aros gyda 
nhw. Maent hefyd yn cymryd i ystyriaeth pwy arall fydd yn aros yn y gwasanaeth ar yr adeg 
honno er mwyn sicrhau bod y bobl yn cyd-dynnu ac yn mwynhau cwmni ei gilydd. Mae 
annibyniaeth a llesiant cymdeithasol y bobl yn cael eu hyrwyddo. Gwelsom fod y staff gofal 
yn cefnogi'r bobl i wneud y pethau maent am eu gwneud. Mae'r staff gofal cyson yn 
adnabod y bobl yn dda iawn ac mae ganddynt gydberthynasau da â nhw. Dywedodd un 
perthynas wrthym “Mae gen i bob hyder ynddyn nhw”. Gwelsom fod y staff gofal yn cael 
hyfforddiant diogelu a'u bod yn ymwybodol o'u cyfrifoldebau ac yn gwybod sut i adrodd am 
bryderon. Mae'r staff gofal a'r teuluoedd yn teimlo'n hyderus i godi pryderon yn 
uniongyrchol gyda'r rheolwr. Mae'r polisïau a'r gweithdrefnau yn gyfredol ac ar gael. Mae'r 
rhain yn cynnwys rhifau cyswllt pwysig i'r bobl eu defnyddio os bydd unrhyw bryderon. 

Mae meddyginiaeth yn cael ei storio'n ddiogel yn ystafelloedd unigol y bobl. Cwblheir 
siartiau Cofnod Rhoi Meddyginiaeth heb unrhyw fylchau. Golyga hyn fod y bobl yn derbyn 
eu meddyginiaeth ar yr adeg gywir ac yn y ffordd gywir. Mae'r mwyafrif o'r bobl yn cael eu 
hasesu a chaiff lefel eu cefnogaeth ei nodi. Fodd bynnag, gellid gwella cynlluniau ac 
asesiadau risg er mwyn sicrhau bod un i bob person a'u bod yn gyfredol. Dywedodd y 
rheolwyr wrthym eu bod yn rhoi system newydd ar waith a fyddai'n sicrhau bod lefel y 
cymorth sydd ei hangen o ran meddyginiaeth yn cael ei nodi. Cwblheir gwiriadau stoc yn 
rheolaidd er mwyn sicrhau nad oes unrhyw gamgymeriadau wedi'u gwneud. Mae'r staff 
gofal yn cael eu hyfforddi ar sut i roi meddyginiaeth a chânt wiriadau cymhwysedd 
blynyddol. Mae gwiriadau cymhwysedd yn rhoi sicrwydd i'r rheolwr bod gan y staff yr 
wybodaeth a'r sgiliau cywir i roi meddyginiaeth.  



Mae llawer o gyfleusterau ar gael yn lleol i'r gwasanaeth, gan gynnwys tafarn leol. Mae 
digon o le yn y cartref ac mae'r cynllun yn gartrefol. Mae gardd ar gael, er bod angen 
ychydig o waith cynnal a chadw arni. Mae angen glanhau rhai rhannau o'r cartref yn drylwyr 
a’u haddurno a/neu eu hadnewyddu. Roedd y rheolwr yn ymwybodol o’r anghenion yn y 
gwasanaeth ac mae’r drws a oedd wedi torri bellach wedi’i drwsio. Mae cynlluniau ar y 
gweill i ailaddurno’r cartref, a dywedodd y rheolwr wrthym fod gwaith glanhau trylwyr yn 
cael ei gwblhau ar adegau tawelach. Cawsom wybod bod y llenni a'r clustogau i gyd yn cael 
eu prynu a bod yr ystafelloedd ymolchi hefyd yn cael eu hadnewyddu. 

Gwelsom fod asesiadau risg priodol ar waith ar gyfer yr amgylchedd o ran iechyd a 
diogelwch. Pan fydd y gwasanaeth yn cael ei ddefnyddio, mae’r staff gofal yn cynnal 
gwiriadau dyddiol o’r amgylchedd. Defnyddir llyfr log tân i fonitro'r mesurau diogelwch tân 
sydd ar waith, megis larymau tân.  Caiff ymarferion tân eu cwblhau a'u cofnodi. Mae llyfr 
iechyd a diogelwch yn darparu tystiolaeth bod tymheredd y dŵr yn cael ei wirio a bod 
systemau ar waith i gyfyngu ar y risg o glefyd y lleng filwyr. Mae diffoddwyr tân yn cael eu 
gwirio a'u gwasanaethu'n briodol gan weithiwr proffesiynol. Mae polisi rheoli diogelwch tân 
a pholisi cofnodi ac adrodd am ddigwyddiadau ar waith. Mae'r polisïau'n cynnwys manylion 
cyswllt pobl arbenigol a all roi arweiniad ar faterion. Mae'r polisi hefyd yn nodi cyfrifoldebau 
pobl, y defnydd o wahanol ffurfiau a siart llif sy'n hawdd ei darllen. Mae cynllun personol ar 
gyfer gadael mewn argyfwng ar waith gan rai o'r bobl, sy'n hysbysu'r staff gofal pa lefel o 
gefnogaeth sydd ei hangen ar berson i adael os bydd tân. Dywedodd y rheolwr wrthym fod 
y dogfennau hyn yn cael eu hadolygu ac y byddai system well yn cael ei rhoi ar waith yn 
fuan gyda chynllun i bob person. 

Mae angen diweddaru'r mwyafrif o'r cofnodion a welsom mewn perthynas â risgiau i 
unigolyn. Ymddengys bod llawer o asesiadau megis codi a chario neu feddyginiaeth wedi 
dyddio. Mae rhai wedi dyddio ers sawl blwyddyn. Nid oedd ychydig o’r wybodaeth bwysig 
o'r cynllun gofal yn cael ei hadlewyrchu yn yr asesiad risg cyfatebol. Gellid gwella’r 
asesiadau risg ar gyfer y bobl drwy gynnwys yr un lefel o fanylder ag asesiadau eraill sydd 
ar waith. Er nad oes angen gweithredu ar unwaith, mae hwn yn faes i'w wella ac rydym yn 
disgwyl i'r darparwr weithredu.

Yr Amgylchedd 



Mae teuluoedd a gweithwyr proffesiynol yn dweud bod y staff gofal a'r rheolwyr yn 
rhagweithiol, yn broffesiynol, yn hyblyg ac yn gyfathrebwyr da. Mae'r rheolwr yn weladwy ac 
ar gael yn y gwasanaeth ac mae'n adnabod y bobl y mae'n eu cefnogi a'u teuluoedd yn 
dda. Dywedodd y staff gofal wrthym fod y gwasanaeth yn rhedeg yn esmwyth a bod y 
rheolwyr yn darparu cymorth cyson. Dywedodd gweithwyr proffesiynol wrthym fod person 
cymwys yn bresennol bob amser i reoli sefyllfaoedd ac mae hyn yn sicrhau goruchwyliaeth 
dda. Dywedodd perthnasau wrthym eu bod yn adnabod y tîm staff cyfan ac nad oedd 
“trosiant staff”. Mae hyn wedi sicrhau ymddiriedaeth a chyfathrebu agored ac effeithiol.

Mae'r staff gofal yn cael eu recriwtio mewn ffordd ddiogel ac yn unol â’r rheoliadau. 
Gwelsom fod y staff gofal yn derbyn sesiynau goruchwylio a sesiynau holi ac ateb 
rheolaidd, a oedd yn galluogi staff i ystyried eu cyflawniadau a'u nodau personol. Gwelsom 
fod y staff gofal wedi cael cefnogaeth i ddatblygu eu dealltwriaeth a'u sgiliau er mwyn 
datblygu o fewn y gwasanaeth. Darperir hyfforddiant arbenigol ar awtistiaeth, epilepsi, a 
hyfforddiant meddyginiaeth arbenigol. Mae'r staff gofal yn ymddangos yn hyderus ac yn 
gymwys yn eu rolau. Mae lefel dda o staff yn sicrhau y gall y bobl wneud yr hyn y maent 
eisiau ei wneud pan fyddant yn dymuno. Dywedodd un berthynas, “Maen nhw’n fendigedig 
- dwi wir yn meddwl hynny”, a bod eu hanwylyd yn edrych ymlaen yn arw at gael mynd yno. 

Mae llawer o gyfleoedd i’r bobl a'u teuluoedd roi eu hadborth a/neu rannu unrhyw bryderon 
gyda'r gwasanaeth. Mae'r gwasanaeth yn cynnal digwyddiadau rheolaidd i'r bobl a'u 
hanwyliaid eu mynychu. Mae'r digwyddiadau anffurfiol hyn yn galluogi'r bobl a'u teuluoedd i 
gwrdd â'i gilydd a chwrdd â'r staff gofal a'r rheolwyr. Mae'r unigolyn cyfrifol yn cael adborth 
gan y bobl sy'n defnyddio'r gwasanaeth yn rheolaidd. Fodd bynnag, nid yw'r unigolyn 
cyfrifol yn ymweld â'r gwasanaeth yn unol â'r rheoliadau. Er nad oes angen gweithredu ar 
unwaith, mae hwn yn faes i'w wella ac rydym yn disgwyl i'r darparwr weithredu. Mae 
adolygiad Ansawdd Gofal yn rhoi sylw i hanesion cadarnhaol a chyflawniadau'r 
gwasanaeth. Mae'r adroddiad hwn hefyd yn nodi'r hyn y mae angen i'r gwasanaeth ei wella. 
Mae tystiolaeth dda wedi'i chynnwys i ddangos trosolwg a dadansoddiad o faterion megis 
cwynion, damweiniau, hyfforddiant a recriwtio. Fodd bynnag, mae angen i'r adolygiad 
Ansawdd Gofal ganolbwyntio ar y gwasanaeth hwn yn unig, ac ni ddylid cynnwys 
gwybodaeth am wasanaethau eraill sydd yn eiddo i'r darparwr.  

Arweinyddiaeth a Rheolaeth



Rydym yn ymateb i ddiffyg cydymffurfio â rheoliadau pan fo canlyniadau gwael ar gyfer y 
bobl, a/neu risg i lesiant y bobl, yn cael eu nodi drwy ddyroddi Hysbysiad(au) Gweithredu â 
Blaenoriaeth. 

Rhaid i'r darparwr gymryd camau brys i fynd i'r afael â hyn a gwneud gwelliannau. Pan fydd 
darparwyr yn methu cymryd camau blaenoriaeth erbyn y dyddiad targed, mae'n bosibl y 
byddwn yn uwchgyfeirio'r mater i Banel Gwella a Gorfodi.  

Hysbysiad(au) Gweithredu â Blaenoriaeth

Rheoliad Crynodeb Statws

Amherthnasol Ni nodwyd unrhyw ddiffyg cydymffurfio o’r math hwn 
yn yr arolygiad hwn

Amherthnasol

Pan fyddwn yn dod o hyd i achosion o ddiffyg cydymffurfio â rheoliadau ond ni nodir unrhyw 
risg uniongyrchol neu sylweddol ar gyfer pobl sy'n defnyddio'r gwasanaeth, rydym yn 
amlygu'r rhain fel Meysydd i'w Gwella. 

Rydym yn disgwyl y bydd y darparwr yn cymryd camau i gywiro hyn a byddwn yn mynd ar 
drywydd y camau hyn yn yr arolygiad nesaf.  Pan fo'r darparwr wedi methu gwneud y 
gwelliannau angenrheidiol, byddwn yn uwchgyfeirio'r mater drwy ddyroddi Hysbysiad 
Gweithredu â Blaenoriaeth. 

Crynodeb o Ddiffyg Cydymffurfio 

Statws Ystyr pob un

Newydd Nodwyd y diffyg cydymffurfio hwn yn yr arolygiad hwn.

Adolygwyd Adolygwyd cydymffurfedd yn yr arolygiad hwn ac ni chafodd ei gyflawni. 
Mae’r dyddiad targed ar gyfer cydymffurfedd yn y dyfodol a chaiff ei brofi 
yn yr arolygiad nesaf.

Ni cyflawnwyd Profwyd cydymffurfedd yn yr arolygiad hwn ac ni chafodd ei gyflawni. 

Cyflawnwyd Profwyd cydymffurfedd yn yr arolygiad hwn a chafodd ei gyflawni.



Maes/Meysydd i'w Gwella

Rheoliad Crynodeb Statws

16 Nid yw'r cynlluniau personol wedi bod yn cael eu 
hadolygu bob tri mis 

Newydd

59 Nid yw'r cofnodion wedi bod yn cael eu diweddaru Newydd

73 Nid yw'r unigolyn cyfrifol wedi ymweld â'r gwasanaeth 
hwn bob tri mis o leiaf 

Newydd

